
O‘ZBEKISTONDA TURISTLARGA 
OVQATLANISH XIZMATLARINI KO‘RSATISHNI 

RIVOJLANTIRISHNING BOSHQARUV 
MEXANIZMINI TAKOMILLASHTIRISH

Maxmadiyeva Charos Xayrullayevna 
“Ipak Yo‘li” turizm va madaniy meros xalqaro universiteti assistent o‘qituvchisi

ORCID: 0009-0004-0557-6305
E-mail: charos.maxmadiyeva@univ-silkroad.uz

Annotatsiya. Ushbu maqolada O‘zbekistonda turizm sohasida ovqatlanish xizmatlari infratuzilmasini rivojlantirish, 
ularning boshqaruv mexanizmlarini takomillashtirish hamda mijozlar tajribasini oshirish masalalari o‘rganiladi. Tadqiqot 
natijalari xizmat ko‘rsatish sifati, interyer dizayni, taomlarning ta’mi va qulay joylashtirish kabi omillar turistlarda ijobiy 
taassurot uyg‘otib, ovqatlanish korxonalariga qaytish ehtimolini oshirishi mumkinligini tasdiqlaydi. Shuningdek, 
maqolada ovqatlanish xizmatlarining raqobatbardoshligini kuchaytirish, mijozlar sodiqligini shakllantirish hamda xalqaro 
standartlarga mos dasturlarni joriy etish bo‘yicha amaliy tavsiyalar ishlab chiqilgan. Tadqiqot natijalari mamlakatimizning 
turistik jozibadorligini oshirishga xizmat qiladi.

Kalit soʻzlar: mijozlar tajribasi, xizmat ko‘rsatish dizayni, bezatish, unutilmas ovqatlanish tajribasi, mijozlar sodiqligi.
Abstract. This article examines the development of catering services in Uzbekistan’s tourism sector, focusing on improving 
management mechanisms and enhancing customer experience. The findings reveal that service quality, interior design, 
food taste, and convenient seating arrangements positively influence tourists’ impressions and significantly increase 
their likelihood of revisiting dining establishments. Moreover, the study provides practical recommendations aimed at 
strengthening the competitiveness of catering services, improving customer loyalty, and integrating international service 
standards. The results contribute to increasing Uzbekistan’s attractiveness as a tourist destination.

Key words: customer experience, service design, decoration, memorable dining experience, customer loyalty.
Аннотация. В данной статье рассматриваются вопросы развития услуг питания в туристическом секторе 
Узбекистана, совершенствования механизмов их управления и повышения качества клиентского опыта. Результаты 
исследования показывают, что качество обслуживания, интерьер, вкус блюд и удобство размещения посетителей 
оказывают положительное влияние на впечатление туристов и повышают вероятность их повторного посещения 
заведений питания. Кроме того, предложены практические рекомендации по усилению конкурентоспособности 
услуг питания, формированию лояльности клиентов и внедрению международных стандартов обслуживания. 
Полученные результаты способствуют повышению туристической привлекательности Республики Узбекистан.

Ключевые слова: клиентский опыт, дизайн услуг, оформление, незабываемый опыт питания, лояльность клиентов.

K I R I S H
Global miqyosdagi hisob-kitoblarga ko‘ra, sayyohlar umumiy sayohat byudjetining o‘rtacha 25 foizdan 

(Jahon Oziq-ovqat Turizmi Assotsiatsiyasi, 2017-yil) 33 foizigacha (Jahon Turizm Tashkiloti, 2012-yil) ovqatlanish 
va ichimliklarga sarflaydi. Turizm infratuzilmasining muhim tarkibiy qismlaridan biri ovqatlanish xizmatlarini 
ko‘rsatuvchi korxonalar — restoranlar bo‘lib, ushbu xizmatlar sifati va ularni boshqarish mexanizmlarining 
takomillashtirilishi turistlar oqimini ko‘paytirish, mamlakatning jahon turizm bozoridagi raqobatbardoshligini 
ta’minlash hamda milliy brend sifatida tanilish darajasini oshirishda alohida ahamiyat kasb etadi.

O‘zbekistonda turizm va ovqatlanish xizmatlarining bugungi holati
O‘zbekistonning boy tarixiy va madaniy merosi turizm sohasining barqaror rivojlanishi uchun keng 

imkoniyatlarni yaratadi. Turizm industriyasining muhim tarmoqlaridan biri restoran biznesi bo‘lib, uning 
muvaffaqiyati nafaqat taomlarning sifati va ta’miga, balki mijozlarga ko‘rsatiladigan xizmat darajasi, ovqatlanish 
muhitining qulayligi va umumiy dasturxon madaniyatiga ham bog‘liq. Milliy o‘zbek taomlari dunyo miqyosida 

keng ommalashgan bo‘lib, bugungi kunda ko‘plab xorijiy davlatlarda ham o‘zbek oshxonasiga xos taomlar 
taqdim etilmoqda. Turizmning jadal rivojlanishi, shuningdek, raqamlashtirish va zamonaviy xizmat dizayni 
tendensiyalari restoran biznesida sifat ko‘rsatkichlariga bo‘lgan talabni izchil oshirmoqda.

O‘zbekiston turizm industriyasida sezilarli yuksalish kuzatilmoqda. Milliy statistika qo‘mitasi ma’lumotlariga 
ko‘ra (2025-yil yanvar–iyul), turistik maqsadlarda mamlakatga tashrif buyurgan chet el fuqarolari soni 6 
mln 319,1 ming kishini tashkil etgan. Ushbu ko‘rsatkich o‘tgan yilning mos davriga nisbatan qariyb 2,1 mln 
nafarga yoki 48,9 foizga ko‘proqdir. Bu esa turizm infratuzilmasini, xususan, ovqatlanish xizmatlarini yanada 
takomillashtirish zaruriyatini ko‘rsatadi.

Mazkur jarayonda ovqatlanish xizmatlari tarmog‘ining rivojlanish salohiyati yuqori bo‘lib, sifatsiz xizmat yoki 
xizmat madaniyatidagi kamchiliklarni emas, balki mijozlar tajribasini yanada boyitish, sodiqlikni shakllantirish, 
xizmat ko‘rsatish dizaynini modernizatsiya qilish, milliy taomlar segmentini xalqaro standartlar asosida taklif 
etish kabi imkoniyatlarni rivojlantirish ustuvor vazifa sifatida namoyon bo‘lmoqda.

M A V Z U G A  O I D  A D A B I Y O T L A R  S H A R H I
Ushbu tadqiqot O‘zbekistonda turizm sohasida ovqatlanish xizmatlarini rivojlantirish hamda ularning 

boshqaruv mexanizmlarini takomillashtirishda xizmatni loyihalash (service design) yondashuvining ahamiyatini 
o‘rganib, ushbu yondashuv mijozlar ehtiyojini qondirish darajasini va ovqatlanish tajribasini oshirishda muhim 
omil ekanini ko‘rsatadi. Tadqiqotda ma’lumotlar mavjud ilmiy adabiyotlar va amaliy tadqiqotlarni tahlil qilish 
orqali yig‘ildi. Turizm va ovqatlanish xizmatlarini rivojlantirish bo‘yicha xalqaro hamda milliy izlanishlar ushbu 
sohaning ijtimoiy-iqtisodiy ahamiyatini ta’kidlab, gastronomik turizmning nafaqat turistning ovqatlanish tajribasini 
boyitishi, balki madaniy merosni targ‘ib qilishda muhim vosita sifatida xizmat qilishini ko‘rsatmoqda.

Smith va Xiao (2008-yil) tomonidan olib borilgan tadqiqotlarda gastronomik turizm turistlarning madaniy 
bilim va taassurotlarini kengaytirishi bilan birga, mahalliy iqtisodiyotga sezilarli ijobiy ta’sir ko‘rsatishi 
ta’kidlangan. Okumus va hammualliflar (2018-yil) esa restoran biznesida muvaffaqiyatga erishishning asosiy 
omillari sifatida sifat nazorati, xizmat ko‘rsatish standartlari va mijozlar bilan samarali kommunikatsiya tizimini 
alohida belgilaganlar.

O‘zbekistonlik olimlar — M.M. Muxammedov, D.X. Aslanova, B.A. Abdukarimov, I.I. Ivatov, T.S. Sharipov, 
S.R. Safoeva va R.J. Qurbanova tomonidan olib borilgan izlanishlar milliy turizm infratuzilmasini, xususan, 
restoran biznesi tashkil etilishi, ularni boshqarish tamoyillari, iqtisodiy samaradorlikni oshirish va hududiy xizmat 
xususiyatlarini tahlil qilishga qaratilgan bo‘lib, mazkur tadqiqotlarda innovatsion yondashuvlar, xizmat sifati 
mezonlarini baholash hamda zamonaviy xizmat modellarini joriy etish masalalariga alohida e’tibor qaratilgan.

Mavjud ilmiy izlanishlar restoran biznesini turizm infratuzilmasining ajralmas qismi sifatida ko‘rib chiqqan 
bo‘lsada, O‘zbekistonda turistlarga ovqatlanish xizmatlarini ko‘rsatish tizimini chuqur o‘rganish, boshqaruv 
mexanizmlarini modernizatsiya qilish hamda xizmat dizayni konsepsiyalarini amaliyotga joriy etish masalalari hali 
to‘liq yoritilmagan. Shu sababli “O‘zbekistonda turistlarga ovqatlanish xizmatlarini ko‘rsatishni rivojlantirishning 
boshqaruv mexanizmlarini takomillashtirish” mavzusi bugungi kunda dolzarb ilmiy yo‘nalishlardan biri 
hisoblanadi.

Restoran sanoatida xizmat sifati mijozlar ehtiyojini qondirish, ularning qoniqish darajasini oshirish, sodiqlikni 
shakllantirish hamda xodimlar ish samaradorligini yaxshilashga xizmat qiluvchi muhim omildir. Xizmat dizayni 
kompaniya mahsulotini mijozga to‘g‘ri namoyish etish vositasi sifatida raqobatbardosh ustuvorliklarni yaratishga 
xizmat qiladi. Restoran korxonalari o‘z xizmat jarayonlarini rejalashtirishda barqaror sifat, o‘z vaqtida xizmat 
ko‘rsatish, individual ehtiyojlarga moslashuvchan yondashuv va mahsulotni moslashtirish kabi tamoyillarga 
asoslanishi zarur. Xalqaro tajribada keltirilgan “Restoran sanoati uchun xizmat ko‘rsatish jarayoni matritsasi va 
loyihalash yondashuvi” (2023-yil) ham ushbu omillarni muvaffaqiyat kaliti sifatida ko‘rsatadi.

Mijozlarga xizmat ko‘rsatishdan oldin restoran egalarining xodimlar bilan ishlash tizimini to‘g‘ri yo‘lga qo‘yishi 
muhimdir. Raqobat kuchli bo‘lgan restoran bozorida xodimlarning qoniqish darajasi yuqori bo‘lishi xizmat sifati 
va mijoz kayfiyatiga bevosita ta’sir qiladi. Xalq orasida keng tarqalgan “baxtli xodimdan baxtli mijoz keladi” 
tamoyili mazkur sohada ham o‘z tasdig‘ini topadi. Ofitsiant yoki styuardessaning tabassumi, muloyim ohangi, 
madaniyatli muomala uslubi mijozda ijobiy taassurot qoldiradi va ovqatlanish tajribasini yoqimli qiladi. Shu 
nuqtai nazardan restoran menejerlari xodimlarni mijoz bilan to‘g‘ri munosabatda bo‘lish, muloqotda samimiylik 
va ehtiyojlarga e’tibor ko‘rsatish bo‘yicha o‘qitishi zarur.

Tolson (2023-yil) fikrlariga ko‘ra, mijozlar tomonidan restoran tajribasi ikki omil orqali baholanadi: 
xodimlarning mehmondo‘stligi va umumiy muhitning qulayligi. Shuning uchun restoranlar mijozlarni iliq kutib 
olish, muloqot davomida diplomatiya va muloyimlik, allergiyasi yoki maxsus ehtiyoji bo‘lgan mijozlarga alohida 
e’tibor berish, kelgan mijozni darhol xizmat bilan ta’minlash va shikoyatlar yuzaga kelganda ularni tezkor va 
ijobiy tarzda hal qilish bo‘yicha professional yondashuvni shakllantirishi lozim.

Ovqatning ta’mi ovqatlanish xizmatlari sifatini belgilovchi asosiy omillardan biri hisoblanadi. Bugungi kunda 
iste’molchilar sog‘lom parhezga e’tibor qaratayotgan bo‘lsalar-da, mahsulotni tanlashda ta’m hali ham eng 
muhim mezon sifatida o‘z ahamiyatini yo‘qotgani yo‘q. Xalqaro oziq-ovqat ma’lumotlari kengashi tomonidan 
o‘tkazilgan so‘nggi Ctrlalt so‘rovi (2022-yil) natijalariga ko‘ra, iste’molchilarning 88 foizi mahsulot sotib olishda 
ta’mni asosiy sabab sifatida qayd etgan. Ushbu ko‘rsatkich narx (70%), mahsulotning tabiiyligi (60%), qulaylik 
(52%) va ekologik barqarorlik (34%)dan yuqori bo‘lib, mazali mahsulotni xaridor tomonidan qayta xarid qilish 
ehtimolini sezilarli darajada oshiradi. Bu esa bilvosita mijozlar sodiqligini shakllantirishga xizmat qiladi.

Xuddi shu tamoyil restoranlarda taqdim etiladigan taomlar uchun ham xos bo‘lib, iste’molchilar uy ovqatidan 
farqli ravishda yuqori sifat va mazaga ega taom iste’mol qilish maqsadida restoranlarga murojaat qiladilar. Agar 
mijoz taomning ta’mini yuqori deb hisoblasa, u mazkur restoranga qaytish ehtimoli ortadi, hatto mazali taom 
takroriy xaridni ta’minlash bilan birga, mijoz tomonidan ushbu restoran haqida boshqalarga tavsiya etilishiga 
ham olib keladi. Marketingda bu jarayon “og‘izdan-og‘izga” kommunikatsiya (word of mouth) deb ataladi. 
Bunday hollarda mijozlar reklamalardan ko‘ra, o‘zlari ishonadigan tanishlari fikriga ko‘proq e’tibor qaratadilar. 
Taom ta’mi yuqori bo‘lgan hollarda mijozlar odatda mahsulot narxini qimmat deb hisoblamaydilar, chunki 
ularning fikricha taom sifatining bunday narxga arziydi. Aksincha, taom yetarlicha mazali bo‘lmaganda, hatto 
past narx ham yuqori deb qabul qilinadi va bu holat mijozning takroriy tashrif buyurish ehtimolini kamaytirishi 
mumkin.

Restoran biznesida mijozlar tajribasi (customer experience) xizmat ko‘rsatish sifatining boshqa omillari 
bilan chambarchas bog‘liq bo‘lib, hatto kichik tafsilot ham mehmonlarning umumiy qoniqish darajasiga sezilarli 
ta’sir ko‘rsatishi mumkin. Mijozlarning fikr-mulohazalarini o‘rganish xizmatni takomillashtirishning muhim bo‘g‘ini 
sanaladi. Restoranlarda taomning ta’mi, xizmat madaniyati, qulay o‘tirish joylari, to‘lov tizimlarining qulayligi, fon 
musiqasi, muhit bezatilishi, buyurtma berish jarayonining qulayligi, buyurtmalarni to‘g‘ri qabul qilish va boshqa 
detallar mijoz tajribasini shakllantiruvchi asosiy omillardir.

Restoranlarda o‘tirishga oid qulayliklar ham mijozlar tajribasining ajralmas qismi hisoblanadi. Turli turdagi 
o‘tirish shakllarining mavjudligi mijozlarning ehtiyojidan kelib chiqqan holda xizmatni individuallashtirish imkonini 
beradi. Masalan, stendga o‘tirish (booth seating) tez ovqatlanish xizmatlari uchun qulay bo‘lib, kichik guruhlar 
uchun ideal yechim sanaladi. Erkin o‘tirish (loose seating) esa ko‘chma va moslashuvchanligi tufayli restoran 
ichida mijozlarga qulay joy tanlash imkonini beradi. Skameykada o‘tirish (bench seating) katta guruhlar uchun 
mo‘ljallangan bo‘lib, oilaviy yig‘ilishlar uchun juda qulay hisoblanadi. Poseur o‘tirish (poseur seating) turidagi 
balandroq o‘rindiqlar odatda muloqotni ustuvor biladigan mijozlar uchun mo‘ljallangan bar va pablar uchun 
moslashtiriladi. Bundan tashqari, umumiy o‘rindiqlar 10 va undan ortiq kishilik guruhlar uchun qulaylik yaratadi 
hamda oilaviy restoranlarda tez-tez uchraydi. Ochiq havoda o‘tirish esa qulay iqlim sharoitida mijozlarga estetik 
zavq ham berib, ovqatlanish tajribasini boyitadi.

Mehmonlarni joylashtirish jarayonida host yoki hostess (mezbon) xizmatining roli muhim bo‘lib, 
ular mijozlarning soni, ovqatlanish maqsadi va guruh shaklini inobatga olgan holda ularni qulay joylarga 
yo‘naltirishlari zarur. Mijozlar uchun qulay o‘tirish sharoitini ta’minlash ularning qoniqishini oshiradi va xizmat 
sifati haqidagi ijobiy fikrlarning ko‘payishiga olib keladi. Demak, mijozlarni joylashtirish strategiyasi xizmat 
ko‘rsatish jarayonining muhim bo‘lagi sifatida mukammal darajada yo‘lga qo‘yilishi kerak.

T A D Q I Q O T  M E T O D O L O G I YA S I
Ushbu tadqiqotda O‘zbekistonda turistlarga ovqatlanish xizmatlarini ko‘rsatishni rivojlantirishning boshqaruv 

mexanizmini takomillashtirish bo‘yicha amalga oshirilgan tahlillar miqdoriy va sifat tadqiqot uslublarini o‘z ichiga 
oladi. Tadqiqotning sifat bosqichida uchta turli restoran faoliyati chuqur kuzatilib, ularda xizmat ko‘rsatish sifati, 
o‘tirish joylarining mavjudligi, mijozlarni joylashtirish jarayonlari hamda taomlarning ta’mi asosiy baholash 
mezonlari sifatida o‘rganildi. Bu bosqichning maqsadi ovqatlanish muhitining umumiy taassurotga ta’sirini 
aniqlash va xizmat dizaynida takomillashtirish jihatlarini belgilashdan iborat bo‘ldi.

Miqdoriy bosqichda maxsus ishlab chiqilgan anketa so‘rovi yordamida mijozlarning qoniqish darajasi, 
restoranlarda olingan umumiy tajriba, baholash mezonlari va xizmatni rivojlantirish bo‘yicha takliflari tahlil 
qilindi. So‘rovnoma turistlar uchun ovqatlanish xizmatlarining qiymat darajasi, taom sifati, xizmat ko‘rsatish 
tezligi, xodimlarning muomala madaniyati va muhit qulayligining mijozlar qaroriga ta’sirini aniqlashga xizmat 
qildi.

Namuna olish strategiyasi turli restoranlarda ovqatlangan shaxslarni qamrab olgan holda amalga oshirildi. 
So‘rovda jami 60–65 nafar respondent ishtirok etdi, shundan 51 nafari onlayn so‘rovnoma orqali, qolganlari esa 
bevosita suhbat asosida ma’lumot taqdim etdi. Respondentlar tarkibi talabalar, o‘qituvchilar, turizm sohasida 
faoliyat yurituvchi xodimlar hamda turli millat vakillaridan tashkil topgan bo‘lib, bu holat tadqiqotning obyektivligi 
va natijalarining umumlashtirish imkoniyatini kengaytirdi.

T A H L I L  V A  N A T I J A L A R
Tadqiqot natijalari O‘zbekistonda turistlarga ovqatlanish xizmatlarini ko‘rsatish jarayonini takomillashtirishda 

e’tibor qaratilishi zarur bo‘lgan bir qator ustuvor yo‘nalishlar va imkoniyatlarni ko‘rsatdi. Respondentlarning 36 
foizi yaqinda tashrif buyurgan restorandagi tajribasidan “juda qoniqish” bildirgan bo‘lsa, 46 foizi “qoniqqanini” 
ta’kidlagan. Qolgan ishtirokchilar orasida 12 foiz neytral javoblarni, 6 foiz esa “qoniqmaslik” holatini bildirgan. Bu 
esa umumiy qoniqish darajasining yetarli darajada yuqori ekanini ko‘rsatadi, ammo yanada mukammallashtirish 
uchun imkoniyat mavjudligini ham anglatadi.

Respondentlarning 48 foizi taom sifatini asosiy ijobiy omil sifatida qayd etgan, 40 foiz esa restoran muhitini 
ma’qullagan. Xizmat ko‘rsatish sifati ham e’tiborga molik bo‘lib, respondentlarning muayyan qismi uni ijobiy 
baholagan, biroq narx bo‘yicha atigi 2 foiz ijobiy fikr bildirgan. Bu holat narxning raqobatbardoshligi va qiymat 
(value for money) tamoyili asosida takomillashtirilishi lozimligini ko‘rsatmoqda.

Restoranda yaxshilanishi kerak bo‘lgan yo‘nalishlar haqida berilgan javoblar ham turlicha bo‘ldi. 
Ishtirokchilarning 34 foizi xizmat ko‘rsatish jarayonini ustuvor takomillashtirish obyekti sifatida ko‘rsatgan, 
respondentlarning chorak qismidan ko‘pi taom sifatini yanada yaxshilashni muhim yo‘nalish sifatida belgilagan, 
22 foiz muhit va atmosfera, 18 foiz esa narx siyosatini kuchaytirish lozimligini ta’kidlagan.

Tahlil davomida 15 nafar ishtirokchi xizmatni “kamchiliklarsiz” baholagan, yana 15 nafari “o‘rtacha” deb 
topgan. Ularning umumiy 34 foizi xodimlarning e’tiborli va bilimdon ekanini alohida e’tirof etgan. Bu natija 
xodimlar salohiyati oshishi mijozlar qoniqishini sezilarli darajada mustahkamlashini tasdiqlaydi.

Ishtirokchilarning 37 foizi shovqinli muhitni asosiy noqulay omil sifatida qayd etgan. Oziq-ovqat sifati va 
xizmatdagi kamchiliklar 23,9 foiz respondent tomonidan eslatilgan bo‘lsa-da, bu omillarni takomillashtirish orqali 
mijozlar tajribasini yaxshilash mumkinligi aniq ko‘rinadi. Shuningdek, 15,2 foiz respondent o‘tirish joylarining 
ergonomik qulayligini oshirish zarurligini bildirgan. Demak, ovqatlanish muhitidagi jismoniy qulaylik ham mijoz 
tajribasining ajralmas qismi hisoblanadi.

Umuman olganda, tadqiqot natijalari restoranlarda xizmat dizaynini takomillashtirish, xodimlarni malaka 
oshirish bo‘yicha tizimli yondashuvni yo‘lga qo‘yish va mijozlar tajribasini boshqarish strategiyalarini joriy etish 
biznes uchun sezilarli foyda keltirishi mumkinligini ko‘rsatadi. Bu jarayonlar egalaridan qat’iyat va uzluksiz 
rivojlanishga intilish talab etadi.

X U L O S A  V A  T A K L I F L A R
O‘zbekistonning turizm salohiyatini oshirishda, restoranlarda mijozlar sonini saqlab qolish va ko‘paytirishda 

ovqatlanish xizmatlarini ko‘rsatish dizayni va to‘g‘ri boshqaruv tizimini takomillashtirish muhim rol o‘ynaydi. 
O‘zbekiston turizm sohasidagi ovqatlanish xizmatlarini rivojlantirishga qaratilgan boshqaruv mexanizmini 
takomillashtirish nafaqat turistlar tajribasini yaxshilaydi, balki mamlakat iqtisodiyotini ham mustahkamlaydi. Bu 
esa O‘zbekistonning xalqaro turizm bozoridagi o‘rnini mustahkamlashga yordam beradi.

Ovqatlanish xizmatlari sifatini oshirishda mijozlar sodiqligini rivojlantirish muhim ahamiyatga ega, chunki 
restoranlarning asosiy daromad manbai takroriy tashrif buyuradigan doimiy mijozlardir. Shu sababli, bonuslar, 
chegirmalar va a’zolik dasturlariga asoslangan rag‘batlantiruvchi tizimlarni joriy etish orqali mijozlarda 
restoranga nisbatan tegishlilik va ishonch hissini mustahkamlash tavsiya etiladi. Sanoatning tez sur’atlar bilan 
o‘zgarib borishi xodimlarni muntazam ravishda tayyorlashni ham zarur qiladi. Mijozlar fikrlariga asoslangan 
treninglarning muntazam tashkil etilishi xizmat ko‘rsatish jarayonida yuzaga kelishi mumkin bo‘lgan kamchiliklarni 
oldindan bartaraf etish va xodimlarning mehmondo‘stlik madaniyatini kuchaytirishga xizmat qiladi. Shuningdek, 
restoranlarda elektron va oflayn ko‘rinishdagi fikr-mulohaza tizimining yo‘lga qo‘yilishi mijozlarning ehtiyojlari 
va kutganlarini samarali aniqlashga yordam beradi. Bunday tizimlar xizmatning kuchli tomonlarini aniqlash, 
takomillashtirish talab etiladigan yo‘nalishlarni belgilash hamda shikoyatlarni erta aniqlab, ijobiy tarzda hal etish 
imkonini yaratadi.

